
རྒྱལ་གཞུང་ཞི་གཡོག་ལྷན་ཚོགས། 
 

སྤྱི་ལ་ོ ༢༠༢༣ ལོའི་ འབྲུག་གི་ཞི་གཡོག་ཆོས་རྒྱུགས། 
 

ཆོས་རྒྱུགས་ཀྱི་དབྱེ་བ་ : རྫོང་ཁ། 
 

 

དྲི་ཤོག་ ༡ པ་ : རྫོང་ཁའི་སྐད་ཡིག་དང་སྤྱིར་བཏང་ཤེས་ཡོན།  

སྤྱི་ཚེས་  : ༠༥/༡༠/༢༠༢༣ ལུ།    དྲི་ཤོག་ལྷག་ནིའི་དུས་ཡུན་ : སྐར་མ་ ༡༥ ཨིན། 

སྐུགས་བསྡོམས་ : ༡༠༠ ཡོད།    ལན་བྲི་ནིའི་དུས་ཡུན་ : ཆུ་ཚོད་ ༣:༠༠ ཡོད། 
 

 

སྤྱིར་བཏང་བཀོད་རྒྱ། 

༡- དྲི་བའི་ལན་བྲི་ནི་ འགོ་མ་བཙུགས་པའི་ཧེ་མར་ སྐར་མ་ ༡༥ གི་རིང་ལུ་ དྲི་ཤོག་འདི་ནང་ཡོད་པའི་བཀོད་རྒྱ་ཚུ་ ལེགས་ཤོམ་སྦེ་

ལྷག་སྟེ་ དྲི་ཤོག་གི་ཤོག་གྲངས་ ཚང་མ་ཚང་བལྟ་དགོཔ་དང་ དོགས་པ་ཡོད་པ་ཅིན་བསལ་དགོ། དུས་ཡུན་དེའི་རིང་ལུ་ ག་ནི་ཡང་

བྲི་མི་ཆོག། 
 

༢- ལན་ཤོག་འདི་ནང་ ཁྱོད་རའི་ངོ་རྟགས་ཨང་མ་གཏོགས་མིང་བྲི་མི་ཆོག། དེ་འབདཝ་ལས་ ངོ་རྟགས་ཨང་འདི་ ལན་ཤོག་ནང་ལུ་ 

གསལ་ཏོག་ཏོ་སྦེ་མ་འཛོལ་བར་བྲིས། 
 

༣- དྲི་ཤོག་འདི་ནང་དྲི་བ་ཡོངས་བསྡོམས་ཁག་ ༥ ཡོད། དེ་ཡང་ དྲི་བ་དང་པ་འབྲི་རྩོམ། གཉིས་པ་ཡིག་བསྐུར་རྣམ་གཞག། གསུམ་

པ་གོ་བ་ལེན་ནི། བཞི་པ་སྐད་སྒྱུར། ལྔ་པ་སྤྱིར་བཏང་ཤེས་ཡོན་ཚུ་ ཤེས་ཚད་བརྟག་དཔྱད་ཀྱི་དོན་ལུ་ཨིན། 
 

༤- དྲི་བ་ཚུ་ འདྲ་བཤུས་རྐྱབ་མ་སྡོད་པར་ དྲི་བའི་ཨང་དང་འཁྲིལ་ཏེ་ ཨང་རྟགས་བཀོད་ཞིནམ་ལས་ ལན་ཚུ་ཧིང་སང་ས་སྦེ་བྲིས། 
 

༥- དྲི་བ་གི་ལན་ཚུ་ ལན་ཤོག་ནང་མ་གཏོགས་ དྲི་ཤོག་ནང་བྲི་མི་ཆོག། 
 

༦- དྲི་བའི་ལན་ག་ར་ ལན་ཤོག་ནང་ དྲི་བའི་ཨང་ཚུ་ མ་འཛོལ་བར་བཀོད་དེ་བྲི་དགོ། དེ་མེན་པར་ དྲི་བའི་ཨང་ཚུ་ འཛོལ་ཏེ་བྲི་

ནི་དང་། ཡང་ན་ ག་ནི་ཡང་བྲིས་ཏེ་མེད་པ་ཅིན་ དབྱེ་ཞིབ་མི་འབད་ནི་ཨིནམ་མ་ཚད་ སྐུགས་ཡང་བྱིན་ནི་མེད། 
 

༧- དྲི་ཤོག་དང་ལན་ཤོག་ཚུ་ ཧྲལ་མི་ཆོགཔ་མ་ཚད་ ལན་ཤོག་བྱིན་ཡོད་མི་འདི་ལས་ལྷག་སྟེ་ ཤོག་ཀུའི་རིགས་ གཞན་ག་ནི་ཡང་ལག་

ལེན་འཐབ་མི་ཆོག། 
 

༨- ཆོས་རྒྱུགས་ཁང་མིག་ནང་ལས་ ཐོན་མ་འགྱོ་བའི་ཧེ་མར་ ཁྱོད་རའི་ལན་ཤོག་འདི་ ཆོས་རྒྱུགས་ལྟ་རོྟག་པ་ལུ་ ལེགས་ཤོམ་སྦེ་རྩིས་

སོྤྲད་དགོ། 

 དྲི་བ་དང་པ།                     འབྲི་རྩོམ།                       སྐུགས་ ༢༠། 

འོག་ལུ་དྲི་བ་ ཀ་དང་ཁ་སྦེ་ གཉིས་ཡོད་ས་ལས་ གང་རུང་ཅིག་གདམ་ཁ་རྐྱབ་སྟེ་ ཚིག་འབྲུ་ ༤༥༠-༥༠༠ གི་ནང་འཁོད་ལུ་བཅུད་

བསྡུ་བའི་འབྲི་རྩོམ་ཅིག་བྲི། 

ཀ༽ གལ་སྲིད་འབྲུག་རྒྱལ་ཁབ་ཆུང་ཀུ་ མི་རློབས་ཉུང་དྲགས་འདི་བཟུམ་ཅིག་ནང་ ཆང་ཚད་ལས་བརྒལ་ཏེ་འཐུང་མི་ལེ་ཤ་ཐོན་པ་ཅིན་ 

དེ་གིས་མི་སྡེའི་དཔལ་འབོྱར་དང་ཤེས་ཡོན་གོང་འཕེལ་གཏང་ནི་ལུ་ གནོད་པ་ཡོད་ལུགས་དང་། དེ་བཟུམ་སྦེ་ཆང་ནད་འཐོབ་མི་ཚུ་

ལུ་ གསོ་བའི་སྨན་བཅོས་དང་ཞབས་ཏོག་ རྒྱ་ཆེ་དྲགས་སྦེ་བྱིན་དགོཔ་ལས་བརྟེན་ རྒྱལ་ཁབ་ལུ་གྱོང་རྒུད་སྦོམ་སྦེ་ཕོག་ནི་ཨིན་པའི་

སྐོར་ལས་ འཆར་སྣང་འབྲི་རོྩམ་ཅིག་བྲིས།     
  

ཁ༽ སོ་ནམ་ཞིང་ལཱ་དང་སྒོ་ནོར་ལུ་བརྟེན་ཏེ་སྡོད་མི་ གཡུས་ཁའི་མི་སེར་མཉམ་ཆུང་ཚུ་ལུ་རྒྱབ་སྐྱོར་འབད་དེ་ འཚོ་བ་རང་མགོ་རང་

འདོྲང་བཟོ་ནི་དང་། ལོགས་གཅིག་ལས་ འཛམ་གླིང་རི་དྭགས་སྲུང་སྐྱོབ་ཀྱི་ སྲིད་བྱུས་ལམ་ལུགས་དང་འཁྲིལ་ཏེ་ ལོ་ཐོག་དང་སྒོ་

ནོར་སེམས་ཅན་ལུ་གནོད་པ་སྦོམ་སྦེ་སྐྱེལ་མིའི་ རི་དྭགས་སེམས་ཅན་ཚུ་སྲུང་སྐྱོབ་འབད་དགོཔ་སྦེ་ཡོད་པའི་ གནད་དོན་ཁག་གཉིས་

ལུ་ གདོང་ལེན་ག་དེ་སྦེ་འབད་ནི་ཨིན་ན་ རོྩད་གླེང་འབྲི་རོྩམ་ཅིག་བྲིས། 

 

 

དྲི་བ་གཉིས་པ།       ཡིག་བསྐུར་རྣམ་གཞག             

སྐུགས་ ༡༥། 
 

འོག་ལུ་དྲི་བ་ ཀ་དང་ཁ་སྦེ་ གཉིས་ཡོད་ས་ལས་ ག་འབད་རུང་ཅིག་གདམ་ཁ་རྐྱབ་ཞིནམ་ལས་ ཚིག་སྦྱོར་ཕུན་སུམ་ཚོགས་པའི་ཁར་ 

དོན་གྱི་གནད་འགག་ཚངམ་སྦེ་ཡོད་པའི་ ཡི་གུ་ཚད་ལྡན་ཅིག་བྲི་དགོ། 
 

ཀ༽ ཁྱོད་ར་ད་རེས་ཚུན་ཚོད་ དགའ་ས་རྫོང་ཁག་འོག་གི་ མཐའ་ཟུར་གྱི་ས་གནས་ ལ་ཡག་སློབ་གྲྭ་ལྟེ་བ་ནང་ ལོ་ངོ་ལེ་ཤ་ཅིག་ཕྱག་ཞུ་

ཡོདཔ་ལས་བརྟེན་ སང་ཕོད་སྤྱི་ལོ་ ༢༠༢༤ ལུ་སློབ་གྲྭ་འགོ་བཙུགས་པའི་བསྒང་ལས་ ཐིམ་ཕུག་ཁྲོམ་སྡེའི་འོག་ལུ་ཡོད་པའི་སློབ་

གྲྭ་ཅིག་ནང་ གནས་སོར་ཞུ་ནིའི་དོན་ལུ་ གནད་དོན་ཚུ་ཁ་གསལ་སྦེ་བཀོད་ཐོག་ལས་ ཤེས་རིག་བོླན་པོ་མཆོག་ལུ་ཕུལ་ནིའི་ ཞུ་

ཚིག་ཡི་གུ་ཅིག་བྲིས། 
 

ཁ༽ ལྷུན་རྩེ་རྫོང་ཁག་ མཁོ་མ་རྒེད་འོག་ གཡུས་སྤང་མཁར་ལས་ ངོ་སོྤྲད་ལག་ཁྱེར་ཨང་ ༡༡༣༡༥༠༠༢༤༠༤ ཅན་མ་འཆང་མི་ ཨམ་

ལྷ་མོ་གིས་ སྤ་རོ་རྫོང་ཁག་ ལམ་གོང་རྒེད་འོག་ གཡུས་སྐྱིད་ཆུ་ལས་ ངོ་སོྤྲད་ལག་ཁྱེར་ཨང་ ༡༠༩༠༤༠༠༢༩༢༢ ཅན་མ་འཆང་

མི་ ཨཔ་དོན་གྲུབ་ལས་ ས་གནས་སྐྱིད་ཆུ་ལྷ་ཁང་གི་རྩ་བར་ ས་ཆ་སྐམ་ཞིང་ཨེ་ཀར་གཅིག་ གོང་ཚད་དངུལ་ཀྲམ་ ༣༠༠,༠༠༠ 

སྦེ་ཉོ་ནི་གུར་ཁན་འཆམ་ཡོད་མི་འདི་ལུ་ ཁྱོད་ཀྱིས་ཁོང་རྩ་ཕན་གཉིས་ཀྱི་བར་ན་ སྤྱི་མཐུན་གྱི་དཔང་པོ་ ཀརྨ་རྡོེ་བརྩུགས་ཞིནམ་

ལས་ ན་ཚིག་ཚང་བའི་གན་རྒྱ་འོས་ལྡན་ལྡན་ཅིག་བྲིས།  

 



དྲི་ཤོག་དང་པ་ རོྫང་ཁའི་སྐད་ཡིག་དང་སྤྱིར་བཏང་ཤེས་ཡོན། 

ཤོག་གྲངས 3/8 
 

 

དྲི་བ་གསུམ་པ།     གོ་བ་ལེན་ནི།            སྐུགས་ ༡༥ ཡོད། 

སྐད་ཡིག་རྫོང་ཨིང་ཟུང་འབྲེལ་ཤེས་དགོ་པའི་སྐོར། 

༉ ད་རེས་ནངས་པ་ འཛམ་བུ་གླིང་གི་རྒྱལ་ཁབ་ག་ར་ རང་རང་སོ་སོའི་རྒྱལ་ཁབ་ཡར་རྒྱས་གོང་འཕེལ་གཏང་ནིའི་དོན་ལུ་ ཐབས་ལམ་

དང་རིག་རྩལ་ གཅིག་བ་གཅིག་དྲགཔ་སྦེ་བཏོན་ཏེ་ སྲིད་བྱུས་དང་འཆར་གཞི་ལས་རིམ་ཚུ་རྣམ་པ་སྣ་ཚོགས་སྦེ་ བརྩམས་དང་རོྩམ་བཞིན་

ཡོད་པའི་ཁར། ལྷག་པར་དུ་ཚན་རིག་དང་འཕྲུལ་རིག་གི་ཐད་ཁར་ རིག་པ་གསར་གཏོད་དང་རྒྱ་སྐྱེད་ཀྱི་ཐོག་ལས་ ལོ་རིམ་བཞིན་དུ་བསྒྱུར་

བཅོས་དང་ལེགས་བཅོས་འགྱོ་སྟེ་ ཡར་རྒྱས་གོང་འཕེལ་ཐལ་བའི་ནམ་དུས་ལུ་ ང་བཅས་རའི་འབྲུག་རྒྱལ་ཁབ་འདི་ཡང་ ས་ཆའི་རྒྱ་ཁྱོན་

ཆུང་ཀུ་དང་མི་རློབས་ཉུང་དྲགས་ཅིག་ཨིན་ཟེར་ རང་གིས་རང་དཔའ་ཞུམ་སྟེ་སྡོད་ནི་མེན་པར་ རོགས་རྒྱལ་ཁབ་གཞན་དང་འདྲན་འདྲ་ 

ཡར་རྒྱས་གོང་འཕེལ་འགྱོ་དགོཔ་ངེས་བདེན་ཨིནམ་ལས་བརྟེན་ དེ་ལུ་ང་བཅས་ཀྱིས་ དཀའ་ངལ་དང་གདོང་ལེན་ག་ཅི་ར་ཡོད་རུང་ རྒྱབ་

བཤུད་སོར་གང་ར་མ་རྐྱབ་པར་ བོླ་སྟོབས་དང་སྙིང་རུས་བསྐྱེད་དེ་གདོང་གཟང་འགྱོ་དགོཔ་འདི་ ཁག་ཆེ་བའི་ནང་གི་ཆེ་ཤོས་ཅིག་ཨིན། 
 

དེ་འབདཝ་ད་ རོགས་རྒྱལ་ཁབ་གཞན་དང་འདྲན་འདྲ་ ང་བཅས་འབྲུག་མི་ཚུ་གིས་ གདོང་གཟང་སྟེ་འགྱོ་ནིའི་དོན་ལུ་ ལག་ཆ་གཙོ་བོ་

འདི་ར་ ག་ཅི་དགོཔ་སྨོ་ཟེར་བ་ཅིན་ ཚན་རིག་དང་། འཕྲུལ་རིག། ཚོང་རིག། རྩིས་རིག། སྲིད་རིག། ཁྲིམས་རིག་ལ་སོགས་པའི་ཤེས་

ཡོན་གཙོ་རིམ་ཅན་ཚུ་ ཨིང་ལིཤ་སྐད་ཡིག་གི་ཐོག་ལས་ སློབ་སྦྱོང་འབད་ནི་འདི་ཨིན་མས། དེ་བཟུམ་གྱི་རིག་གསར་གྱི་ རིག་རྩལ་དང་

ཆོས་ཚན་ཚུ་ལུ་ སློབ་སྦྱོང་མ་འབད་བ་ཅིན་ རོགས་འཛམ་གླིང་རྒྱལ་ཁབ་གཞན་དང་གཅིག་ཁར་ དོ་འགྲན་འབད་ནི་ཕར་བཞག་ གཅིག་

ཁར་འབྲེལ་བ་འཐབ་ནི་དང་ མཐུན་ལམ་བསྒྲིགས་ཏེ་མཉམ་འབྲེལ་འབད་ནི་ཅིག་ཡང་ ཚགས་ཁར་མ་ཚུད་པར་ རྒྱབ་ཁར་ལུས་ནིའི་ཉེན་ཁ་

སྦོམ་ར་ཡོདཔ་ཨིན། ག་ནི་བ་ཁག་ཆེཝ་སྦེ་ ད་རེས་ནངས་པ་ཨང་ཅན་(Digital)གི་དུས་ཚོད་ཨིནམ་ལས་ བརྡ་དོན་འཕྲུལ་རིག་གི་ཁ་ཐུག་

ལས་ ཡོངས་འབྲེལ་དང་གློག་རིག་ཐོག་གི་ རིམ་ལུགས་ཚད་ལྡན་ལེ་ཤ་ཅིག་གསརཔ་བཟོ་སྟེ་ ཞབས་ཏོག་དང་མཐུན་རྐྱེན་འདྲ་མིན་སྣ་

ཚོགས་སྦེ་ཡོད་མི་ཚུ་ཡང་ ཨིང་ལིཤ་སྐད་ཡིག་གི་ཤེས་ཡོན་མེད་པ་ཅིན་ ང་བཅས་ཀྱིས་སོྤྱད་ཚུགས་པའི་ཐབས་ཤེས་དཀོན་དྲགས་ཨིན་པས། 
  

ཕོྱགས་གཅིག་ལས་བལྟ་བ་ཅིན་ འབྲུག་རྒྱལ་ཁབ་ཀྱི་དཔལ་འབོྱར་གོང་འཕེལ་དང་ མི་སྡེའི་ཤེས་ཡོན་གྱི་གནས་ཚད་དང་སྤུས་ཚད་ཚུ་ ད་

ལྟོ་ཡར་རྒྱས་དེ་ཅིག་ར་ འགྱོ་མ་ཚུགས་པར་ཡོད་མི་འདི་ཡང་ ང་བཅས་རའི་མི་སེར་མང་ཤོས་ཅིག་ར་ ཧེ་མ་ལས་ཕ་རྒྱུད་བུ་རྒྱུད་སྦེ་སྦྱང་བ་

ཚུད་འོངས་འོངས་པའི་གོམས་གཤིས་ལས་བརྟེན་ རང་ལུགས་སྔར་སྲོལ་གྱི་ཤེས་ཡོན་དང་རིག་རྩལ་ཚུ་ལུ་ གཙོ་བོ་བཏོན་ཞིནམ་ལས་ ཨིང་

ལིཤ་ཐོག་ལུ་ཡོད་པའི་རིག་གསར་ཤེས་ཡོན་ཚུ་ལུ་ ཕྱི་པའི་ཤེས་ཡོན་ཟེར་སླབ་ཐོག་ལས་ དང་འདོད་མ་བསྐྱེད་པར་སྡོད་སྡོད་པའི་ཤུལ་ཅིག་

ཨིནམ་བཟུམ་སྦེ་ཚོརཝ་མས། ག་ཅི་འབད་ཟེར་བ་ཅིན་ རྒྱལ་ཁབ་གོང་འཕེལ་འགྱོ་མ་འགྱོ་འདི་ ནང་འཁོད་ཐོན་ཁུངས་དང་། བཟོ་གྲྭ་དང་

ཚོང་འབྲེལ་གྱི་ནུས་ཤུགས་ལུ་རག་ལསཔ་མས། དེ་ཚུ་ནུས་ཤུགས་བཏོན་དགོ་པ་ཅིན་ ང་བཅས་ར་འབྲུག་པའི་མི་སེར་ཚུ་ ཚན་རིག་འཕྲུལ་

རིག་དང་། ཚོང་རིག་རྩིས་རིག། སྲིད་རིག་ཁྲིམས་རིག་ལ་སོགས་པའི་ཤེས་ཡོན་དང་རིག་རྩལ་ཚུ་ལུ་ སྤུས་ཚད་ཅན་གྱི་མཁས་དབང་སྦྱངས་

སྦྱངསམ་དང་ མིང་གཏམ་ཐོན་ཐོནམ། རིག་པ་དང་ཐབས་ཤེས་ཚུ་གསར་གཏོད་འབད་དེ་ གྲུབ་འབྲས་བཏོན་ཚུགས་མི་ ལེ་ཤ་དགོཔ་ངེས་

བདེན་ཨིན་པས། 
 

དེ་འབདཝ་ད་ རང་གི་རྒྱལ་ཁབ་ཀྱི་མི་སེར་ཚུ་ རྒྱལ་ཁབ་གཞན་གྱི་མི་སྡེ་དང་གཅིག་ཁར་ ཕན་ཚུན་འབྲེལ་བ་འཐབ་སྟེ་ ཤེས་ཡོན་དང་

དཔལ་འབོྱར་གོང་འཕེལ་འགྱོ་ནི་དང་། བརྡ་དོན་འཕྲུལ་རིག་དང་འབྲེལ་བའི་མཐུན་རྐྱེན་ལེ་ཤ་འཐོན་ནི། དེ་བཟུམ་སྦེ་ མི་སྡེ་བརྡ་བརྒྱུད་ཚུ་



དྲི་ཤོག་དང་པ་ རོྫང་ཁའི་སྐད་ཡིག་དང་སྤྱིར་བཏང་ཤེས་ཡོན། 

ཤོག་གྲངས 4/8 
 

གི་ ཞབས་ཏོག་སྣ་ཚོགས་ཀྱི་ཤུགས་རྐྱེན་ལས་བརྟེན་ རང་གི་སྔར་སྲོལ་བཟང་པོ་དང་། ཆོས་དང་རིག་གཞུང་། རྒྱལ་ཡོངས་སྐད་ཡིག་རྫོང་

ཁ་ལ་སོགས་པ་ རང་ལུགས་ཀྱི་ཁྱད་ཆོས་དང་ངོ་རྟགས་ཚུ་ དཔེ་གཏམ་ལས། མགུ་རུལ་བ་ཧང་གིས་མ་ཚོར།། ཟེར་སླབ་དོཝ་བཟུམ་སྦེ་ 

འགྲོས་ཀྱིས་བཏང་ རྩ་མེད་འགྱོ་ནིའི་ཉེན་ཁ་ཡང་ཡོདཔ་ཨིན། དེ་འབད་ནི་འདི་གིས་ དཔེ་གཏམ་ལས། ཆུ་མ་འོངསམ་ལས་གཡུར་བ་

དང་། །ནད་མ་འོངསམ་ལས་རིམ་གྲོ།། ཟེར་སླབ་དོཝ་བཟུམ་སྦེ་ ང་བཅས་ར་ལུ་ ནང་རང་བཙན་སྲུང་སྐྱོབ་ཀྱི་ལག་ཆ་བཏུབ་པའི་ཁར་ ཕྱི་

རོགས་ལུ་དཔའ་ཉམས་སྟོན་བཏུབ་པའི་ ཁྱད་ཆོས་དང་ངོ་རྟགས་བཟང་པོ་ཚུ་གི་གཞི་རྩ་ རྒྱལ་ཡོངས་སྐད་ཡིག་རྫོང་ཁ་འདི་ ད་ལོྟ་ལས་ར་ 

ཨིང་ལིཤ་སྐད་ཡིག་དང་གཅིག་ཁར་ ཚད་སྙོམས་ཀྱི་ཐོག་ལས་རྒྱུན་སྐྱོང་འབད་དེ་ སྲུང་སྐྱོབ་འབད་དགོཔ་འདི་ཡང་གལ་ཆེཝ་ཨིན། དེའི་

དོན་ལུ་འབྲུག་མི་ག་ར་གིས་ རྫོང་ཨིང་ཟུང་འབྲེལ་ཤེས་དགོཔ་སྦེ་བཟོ་ནིའི་དོན་ལུ་ གཞུང་གི་སྲིད་བྱུས་དང་འཆར་གཞི་ཚུ་ སྔར་ཡོད་

ལེགས་སྒྱུར་དང་ སྔར་མེད་གསར་རོྩམ་མཛད་དེ་ ལག་ལེན་དངོས་སུ་འཐབ་དགོཔ་ངེས་བདེན་འདུག་ཟེར་ མི་མང་ཤོས་ཅིག་གིས་བསམ་

འཆར་བཀོདཔ་ཨིན་པས།། །།     
 

ཡིག་རྒྱུགས་ཀྱི་དྲི་བ། 

འོག་ལུ་ཡོད་པའི་ དྲི་བ་ག་ར་ལུ་ ལན་རྐྱབ་དགོ། དྲི་བ་རེ་ལུ་སྐུགས་ ༣ རེ་བརྩིས་ཏེ་ ཡོངས་བསྡོམས་སྐུགས་ ༡༥ ཡོད།  
 

༡༽ རོགས་རྒྱལ་ཁབ་གཞན་དང་འདྲན་འདྲ་ ང་བཅས་འབྲུག་མི་ཚུ་གིས་ གདོང་གཟང་སྟེ་འགྱོ་ནིའི་དོན་ལུ་ ལག་ཆ་གཙོ་བོ་འདི་ར་ ག་

ཅི་འབད་ནི་འདི་ཨིན་ཟེར་བཀོད་ནུག?  
 

༢༽ རིག་པ་གསར་གཏོད་དང་རྒྱ་སྐྱེད་ཀྱི་ཐོག་ལས་ ལོ་རིམ་བཞིན་དུ་བསྒྱུར་བཅོས་དང་ལེགས་བཅོས་འགྱོ་སྟེ་ ཡར་རྒྱས་གོང་འཕེལ་

ཐལ་མི་འདི་ ག་ཅི་ཨིནམ་སྦེ་སླབ་ནུག?  
 

༣༽ བརྡ་དོན་འཕྲུལ་རིག་གི་ཁ་ཐུག་ལས་ ཡོངས་འབྲེལ་དང་གློག་རིག་ཐོག་གི་ རིམ་ལུགས་ཚད་ལྡན་ལེ་ཤ་ཅིག་གསརཔ་བཟོ་སྟེ་ 

ཞབས་ཏོག་དང་མཐུན་རྐྱེན་ འདྲ་མིན་སྣ་ཚོགས་སྦེ་ཡོད་མི་ཚུ་ཡང་ ག་ཅི་མེད་པ་ཅིན་ ང་བཅས་ཀྱིས་སོྤྱད་ཚུགས་པའི་ཐབས་ཤེས་

དཀོན་དྲགས་ཨིན་པས་ཟེར་སླབ་སྨ?ོ  
 

༤༽ ང་བཅས་ར་འབྲུག་པའི་མི་སེར་ཚུ་ ཚན་རིག་འཕྲུལ་རིག་དང་། ཚོང་རིག་རྩིས་རིག། སྲིད་རིག་ཁྲིམས་རིག་ལ་སོགས་པའི་ཤེས་ཡོན་

དང་རིག་རྩལ་ཚུ་ལུ་ སྤུས་ཚད་ཅན་གྱི་མཁས་དབང་སྦྱངས་སྦྱངསམ་དང་ མིང་གཏམ་ཐོན་ཐོནམ། རིག་པ་དང་ཐབས་ཤེས་གསར་

གཏོད་འབད་དེ་གྲུབ་འབྲས་བཏོན་ཚུགས་མི་ ལེ་ཤ་དགོཔ་ངེས་བདེན་ཡོད་མི་འདི་ ག་ཅི་ནུས་ཤུགས་བཏོན་དགོ་པ་ཅིན་ དགོཔ་

ཨིན་ན? 
 

༥༽ ང་བཅས་ར་ལུ་ ནང་རང་བཙན་སྲུང་སྐྱོབ་ཀྱི་ལག་ཆ་བཏུབ་པའི་ཁར་ ཕྱི་རོགས་ལུ་དཔའ་ཉམས་སྟོན་བཏུབ་པའི་ ཁྱད་ཆོས་དང་ངོ་

རྟགས་བཟང་པོ་ཚུ་གི་གཞི་རྩ་ རྒྱལ་ཡོངས་སྐད་ཡིག་རྫོང་ཁ་འདི་ ག་དེ་སྦེ་རྒྱུན་སྐྱོང་འབད་དེ་ སྲུང་སྐྱོབ་འབད་དགོཔ་གལ་ཆེ་

ཟེརཝ་སོྨ? 

 



དྲི་ཤོག་དང་པ་ རོྫང་ཁའི་སྐད་ཡིག་དང་སྤྱིར་བཏང་ཤེས་ཡོན། 

ཤོག་གྲངས 5/8 
 

 

དྲི་བ་བཞི་པ།      སྐད་སྒྱུར།              སྐུགས་ ༢༠། 

འོག་ལུ་ཆོས་སྐད་ནང་ཡོད་པའི་ འཕགས་པ་བྱམས་པས་ཞུས་པའི་ཆོས་བརྒྱད་པའི་མདོ་འདི་ རྫོང་ཁ་ཉག་རྐྱང་ནང་སྐད་སྒྱུར་འབད། 

༄༅༅། །བོད་སྐད་དུ། འཕགས་པ་བྱམས་པས་ཞུས་པ་ཆོས་བརྒྱད་པ་ཞེས་བྱ་བ་ཐེག་པ་ཆེན་པོའི་མདོ། །སངས་རྒྱས་དང་བྱང་ཆུབ་སེམས་

དཔའ་ཐམས་ཅད་ལ་འཚལ་ལོ། །འདི་སྐད་བདག་གིས་ཐོས་པ་དུས་གཅིག་ན། བཅོམ་ལྡན་འདས་རྒྱལ་པོའི་ཁབ་ན། བྱ་རྒོད་ཀྱི་ཕུང་པོའི་རི་

ལ་དགེ་སློང་སྟོང་ཉིས་བརྒྱ་ལྔ་བཅུའི་དགེ་སློང་གི་དགེ་འདུན་ཆེན་པོ་དང༌། བྱང་ཆུབ་སེམས་དཔའ་ཁྲི་དང་ཐབས་གཅིག་ཏུ་བཞུགས་ཏེ། དེ་

ནས་བཅོམ་ལྡན་འདས་འཁོར་བརྒྱ་སྟོང་དུ་མས་ཡོངས་སུ་བསྐོར་ཅིང་མདུན་གྱིས་བལྟས་ནས་ཆོས་སྟོན་ཏོ། དེའི་ཚེ་བྱང་ཆུབ་སེམས་དཔའ་

སེམས་དཔའ་ཆེན་པོ་བྱམས་པ་ཞེས་བྱ་བ་འཁོར་དེ་ཉིད་དུ་འདུས་པར་གྱུར་ཏེ་འདུག་གོ།། 
 

དེ་ནས་བྱང་ཆུབ་སེམས་དཔའ་སེམས་དཔའ་ཆེན་པོ་བྱམས་པ་སྟན་ལས་ལངས་ཏེ། བླ་གོས་ཕྲག་པ་གཅིག་ཏུ་གཟར་ནས། པུས་མོ་གཡས་

པའི་ལྷ་ང་ས་ལ་བཙུགས་ཏེ། བཅོམ་ལྡན་འདས་ག་ལ་བ་དེར་ལོགས་སུ་ཐལ་མོ་སྦྱར་བ་བཏུད་ནས། བཅོམ་ལྡན་འདས་ལ་འདི་སྐད་ཅེས་

གསོལ་ཏོ། །གལ་ཏེ་ཞུས་ནས་ཞུ་བ་ལུང་བསྟན་པའི་སླད་དུ། བཅོམ་ལྡན་འདས་ཀྱིས་བདག་ལ་སྐབས་ཕྱེ་ན། དེ་བཞིན་གཤེགས་པ་དགྲ་

བཅོམ་པ་ཡང་དག་པར་རྫོགས་པའི་སངས་རྒྱས་ལ། བདག་ཕོྱགས་འགའ་ཞིག་ཞུ་ལགས་སོ། །དེ་སྐད་ཅེས་གསོལ་བ་དང༌། བཅོམ་ལྡན་

འདས་ཀྱིས་བྱང་ཆུབ་སེམས་དཔའ་སེམས་དཔའ་ཆེན་པོ་བྱམས་པ་ལ་འདི་སྐད་ཅེས་བཀའ་སྩལ་ཏོ། །བྱམས་པ་ཁྱོད་དེ་བཞིན་གཤེགས་པ་དགྲ་

བཅོམ་པ་ཡང་དག་པར་རྫོགས་པའི་སངས་རྒྱས་ལ་ཅི་དང་ཅི་འདོད་པ་དྲིས་ཤིག་དང༌། དྲིས་པ་དེ་དང་དེའི་ལུང་བསྟན་ཏེ་ངས་ཁྱོད་ཀྱི་སེམས་

རངས་པར་བྱའོ།། །། 
 

དྲི་བ་ལྔ་པ།                   སྤྱིར་བཏང་ཤེས་ཡོན།                      སྐུགས་ 

༣༠། 

དྲི་བ་ཀ༽ འོག་གི་དྲི་བ་ ༡༠ ཡོད་མི་ ཆ་མཉམ་གྱི་ལན་ངེས་པར་དུ་བྲི་དགོ།      སྐུགས་ ༢x༡༠=༢༠ 

ཨིན། 

༡༽ དཔལ་ལྡན་འབྲུག་པའི་ཆོས་སྐྱོང་མགོན་པོ་ལྕམ་དྲལ་གསུམ་ཟེར་ཞུཝ་ད་ ག་དང་ག་བརྩི་ནི? 
 

༢༽ སྐྱབས་མགོན་དམ་པ་ཞབས་དྲུང་ངག་དབང་རྣམ་རྒྱལ་མཆོག་གིས་ འགོ་དང་པ་སྐུ་མཚམས་ལོ་གསུམ་ཕོྱགས་གསུམ་གནང་སའི་

དགོན་པ་འདི་ ག་ཏེ་ཨིན་ན་དང་། སྐུ་ཚེ་མཐའ་མར་ ཐུགས་དམ་འོད་གསལ་ཆོས་སྐུའི་ཏིང་ངེ་འཛིན་ལུ་བཞུགས་ས་ ག་ཏེ་ཨིན་ན་

ངོས་འཛིན་འབད།  
 

༣༽ དབང་འདུས་ཕོ་བྲང་རྫོང་ཁག་འོག་ལུ་ཆགས་ཡོད་པའི་ བྱིན་རླབས་ཅན་གྱི་གནས་ཆེན་ སྒང་སྟེང་དགོན་པ་འདི་ འགོ་དང་པ་བླམ་

ག་གིས་ཕྱག་བཏབ་གནང་གནངམ་ཨིན་ན་དང་། ཕྱག་བཏབ་གནང་མིའི་བླམ་འདི་ གཏེར་སྟོན་པདྨ་གླིང་པ་མཆོག་གི་ ག་ཅི་ཕོགཔ་

ཨིན་ན? 
 



དྲི་ཤོག་དང་པ་ རོྫང་ཁའི་སྐད་ཡིག་དང་སྤྱིར་བཏང་ཤེས་ཡོན། 

ཤོག་གྲངས 6/8 
 

༤༽ སྐྱབས་རྗེ་རྗེ་མཁན་རིན་པོ་ཆེའི་སྐུ་མདུན་ལུ་ ཕྱག་ཞུ་མི་ཚུ་གི་འགོ་འདྲེན་པ་གོངམ་གི་ གོ་གནས་ཀྱི་མིང་དང་། གསོལཝ་ཚོགས་འགོ་

འདྲེན་འཐབ་སྟེ་དྲང་མིའི་ གོ་གནས་ཀྱི་མིང་བྲིས?  
 

༥༽ གོངམ་སྐུ་ཆེནམོ་ཚུ་གི་སྐུ་མདུན་ལུ་ ཇ་བཟེད་ཚར་བའི་ཤུལ་མར་ ཇ་ཕོར་ཡར་འཐུ་སྟེ་ ཇ་རྩམ་སྲིབ་དང་འཛརཝ་གང་རུང་ཅིག་ 

བཟེད་དགོ་པ་ཅིན་  བཟེད་ཐངས་ག་དེ་སྦེ་བཟེད་ནི?  
 

༦༽ རྒྱལ་ཡོངས་རྩིས་དཔྱད་བཀོད་འཛིན་དང་འཁྲིལ་པ་ཅིན་ སྤྱི་ལོ་ ༢༠༢༣ ལོའི་ འབྲུག་གི་ཚོད་དཔག་མི་རློབས་གྱངས་ཁ་འདི་ ག་

དེམ་ཅིག་བཀོད་ནུག་ག་དང་། འབྲུག་གི་མི་སེར་ནང་འཁོད་ལུ་ ཕོ་མོ་མང་ཉུང་གི་གྱངས་ཁ་འབད་བ་ཅིན་ ཕོ་དང་མོ་གྱངས་ཁ་ག་

མངམ་ཨིན་ན? 
 

༧༽ དུས་ཅི་སྤྱི་ལོ་ ༢༠༢༣ ནང་ད་ལྟོ་ཚུན་ཚོད་ རྒྱལ་སྤྱིའི་ཟླ་རིམ་དབྱེ་ཞིབ་ཀྱི་ ཐོ་བཀོད་ཚད་ལྡན་མང་ཤོས་ཅིག་དང་འཁྲིལཔ་ད་ 

འཛམ་གླིང་ནང་གི་མི་ཕྱུག་ཤོས་འདི་ ག་ཨིནམ་སྦེ་ཐོ་བཀོད་འབད་ནུག? དེ་ལས་ཕྱུག་ཤོས་ཁོ་/མོ་གི་ཚོང་སྡེ་གཙོ་བོ་ག་ཅི་ར་ཨིན་ན? 
 

༨༽ འབྲུག་རྒྱལ་ཁབ་ནང་ ཨང་ཅན་མི་སེར་འགོ་དང་པ་སྦེ་ ངོས་ལེན་མཛད་གནང་མི་འདི་ ག་ཨིན་ན་དང་། “འབྲུག་གི་རྒྱལ་ཡོངས་

ཨང་ཅན་ངོ་རྟགས་བཅའ་ཁྲིམས་ ༢༠༢༣ ཅན་མ་”འདི་ འབྲུག་གི་སྤྱི་ཚོགས་གསུམ་པའི་ ཚོགས་ཐེངས་ག་དེམ་ཅིག་ནང་ཆ་

འཇོག་གྲུབ་ཡོདཔ་ཨིན་ན? 
 

༩༽ ཡུལ་གོང་མ་བླ་ཆེན་དཔོན་ཆེན་ཚུ་གིས་བཞེས་མིའི་ རྡོག་མ་དང་། དེ་ལས་རྟེན་འབྲེལ་བརྩི་སྲུང་གི་སྐབས་སུ་ ཁོང་གི་སྐུ་མདུན་ལུ་

བཀལ་སྲོལ་ཡོད་པའི་ རྡོག་མ་པ་ནེ་བཙུགས་སའི་ཧོད་འདི་ལུ་ ཞེ་ས་ནང་ག་དེ་སྦེ་ཞུ་དགོཔ་ཨིན་ན? 
 

༡༠༽ སྒོ་ནོར་སེམས་ཅན་གྱི་གྲས་ལས་ བོའུ་ཅུང་མ་པ་ལས་ འཚར་ནི་མེད་པའི་བ་དང་། སྒོང་རྡོག་མ་པ་ལས་ བུད་ནི་མེད་པའི་བྱམོ་འདི་

ཚུ་ལུ་ མིང་ག་དེ་སྦེ་སླབ་སྲོལ་ཡོད་ག? 

 
དྲི་བ་ཁ༽ འོག་གི་དྲི་བ་རེ་རེ་ལུ་ ནང་གསེས་བཞི་རེ་ཡོད་ས་ལས་ ལན་ངོ་མ་ག་ཕོག་མི་འདི་གདམ་ཁ་རྐྱབ་སྟེ་བྲིས། སྐུགས་ ༡x༡༠=༡༠ 

ཨིན། 
 

༡༽ འབྲུག་རྒྱལ་ཁབ་ནང་རྫོང་ཁག་ ཁལ་གཅིག་ཡོད་པའི་ནང་ལས་ རྒེད་འོག་མང་ཤོས་ཡོད་པའི་རྫོང་ཁག་འདི་་་  

ཀ)  བཀྲ་ཤིས་སྒང་ཨིན།   

 ཁ)  དབང་འདུས་ཕོ་བྲང་ཨིན། 

ག)  མོང་སྒར་ཨིན།    

 ང)  བསམ་རྩེ་ཨིན། 
 

༢༽ འབྲུག་གི་ལྷན་སྡེ་རྣམ་གསུམ་འདི་་་ 

ཀ)  འཛིན་སྐྱོང་དང་། ཁྲིམས་བཟོ། དྲང་ཁྲིམས་གསུམ་ཨིན།  

 ཁ)  ཚོགས་འདུ་དང་། ཚོགས་སྡེ། ས་གནས་གཞུང་གསུམ་ཨིན། 

ག)  ཁྲིམས་སྲུང་དང་། སྐུ་སྲུང་། བསྟན་སྲུང་གསུམ་ཨིན། 

ང)  བཙག་འཐུ་ལྷན་ཚོགས་དང་། གྲྭ་ཚང་ལྷན་ཚོགས། རྒྱལ་གཞུང་ཞི་གཡོག་ལྷན་ཚོགས་གསུམ་ཨིན། 



དྲི་ཤོག་དང་པ་ རོྫང་ཁའི་སྐད་ཡིག་དང་སྤྱིར་བཏང་ཤེས་ཡོན། 

ཤོག་གྲངས 7/8 
 

 

༣༽ ལོ་ཨ་རྟག་ར་ རང་ཟླ་ ༩ པའི་ཚེས་ ༢༢ ལུ་་་་་་་་་་་་་་་་་་་་་་་་་་་་་་་་་་་་་་་་སྦེ་བརྩི་སྲུང་ཞུཝ་ཨིན། 

ཀ) ཁྲུས་བབས་ཀྱི་ཉིནམ་     

 ཁ) ལྷ་བབས་དུས་ཆེན་གྱི་ཉིནམ་ 

ག) ཆོས་འཁོར་དུས་ཆེན་     

 ང) དགུན་གྱི་ཉི་ལོག་ 

༤༽ ཁྱོད་ཀྱི་ཆ་རོགས་ཅིག་གིས་ ཧེ་མ་ཁྱོད་རའི་ཁྱིམ་གསརཔ་རབ་གནས་འབད་ས་ལུ་ འབག་ནི་བཅའ་ནི་འབག་སྟེ་ དར་བཏགས་པ་

འོངས་འོངསམ་ཡོདཔ་ལས་ ལོག་ཤུལ་མ་ཁྱོད་ཀྱིས་ཡང་ ཁྱོད་རའི་ཆ་རོགས་འདི་གི་ཁྱིམ་གསར་སྒྲུབ་ རབ་གནས་འབད་ས་ལུ་ 

ཧེ་མའི་ལོག་བསྐྱལ་བར་འགྱོ་ནི་འདི་ལུ་་་ 

ཀ)  སེམས་གསོ་འབད་བར་འགྱོཝ་ཟེར་སླབ་ཨིན།   

ཁ)  དགའ་ཚོར་འབད་བར་འགྱོཝ་ཟེར་སླབ་ཨིན། 

ག)  དར་བཏགས་པར་འགྱོཝ་ཟེར་སླབ་ཨིན།   

ང)  སྐྱེལ་ལེན་བསྐྱལ་བར་འགྱོཝ་ཟེར་སླབ་ཨིན། 
 

༥༽ འབྲུག་མི་ཡོངས་ལུ་བཀའ་དྲིན་ཅན་གྱི་བདག་ཉིད་ ༧ དཔལ་མི་དབང་འབྲུག་རྒྱལ་ལྔ་པ་འཇིགས་མེད་གེ་སར་རྣམ་རྒྱལ་དབང་ཕྱུག་

མཆོག་ སྤྱི་ལོ་ ༡༩༨༠ སྤྱི་ཟླ་ ༢ པའི་སྤྱི་ཚེས་ ༢༡ ལུ་སྐུ་འཁྲུངས་ཡོདཔ་ལས་བརྟེན་ རང་ལུགས་འབྲུག་རྩིས་ཀྱི་ཐོག་ལུ་ 

དགུང་ལོའི་རྟགས་འདི་་་་་་་་་་་་་་་་་་་་་་་་་་་་་་་་་་་་་་་་སྦེ་བརྩི་བཀུར་ཞུཝ་ཨིན། 

ཀ)  ལྕགས་སྤྲེལ་    

 ཁ)  ལྕགས་བྱ་ 

ག)  ས་ལུག་    

 ང)  ཆུ་ཁྱི་ 
 

༦༽ འབྲུག་ལུ་ཕྱི་རྒྱལ་གྱི་དོན་གཅོད་ཡིག་ཚང་ ༡༦ ཡོད་པའི་ཁར། གཞུང་ཚབ་ཡིག་ཚང་འདི་འབད་བ་ཅིན་ ་་་་་་་་་་་་་་་་་་་་་་་་་་་་་་བརྩིས་

ཏེ་ ༣ རྐྱངམ་གཅིག་ཡོདཔ་ཨིན།  

ཀ)  རྒྱ་གར་རྒྱལ་ཁབ། ཌེན་མཱཀ། སིང་ག་པོར།   

 ཁ)  རྒྱ་གར་རྒྱལ་ཁབ། ཡུ་ཀེ། ཀུ་ཝེཊ། 

ག)  རྒྱ་གར་རྒྱལ་ཁབ། བྷང་ལ་དེཤ། ཀུ་ཝེཊ།   

 ང)  རྒྱལ་གར་རྒྱལ་ཁབ། ཐཱའི་ལེནཌ། ཤྲི་ལང་ཀ། 
 

༧༽ འབྲུག་རྒྱལ་ཁབ་ནང་ མི་སེར་ཡོངས་ལུ་བླ་ན་མེད་པའི་དྲིན་ཅན་གྱི་ཕམ་ སྤྱི་གཙུག་གི་ནོར་བུ་ ཆོས་རྒྱལ་མི་དབང་འབྲུག་རྒྱལ་བཞི་

པ་ ༧ དཔལ་འཇིགས་མེད་སེངྒེ་དབང་ཕྱུག་མཆོག་གིས་ ་་་་་་་་་་་་་་་་་་་་་་་་་་་་་་་་་་་་་་་་་་་་་་་་ འབྲུག་རྒྱལ་པོའི་གསེར་ཁྲི་གུར་བཞུགས་

ཏེ་ རྒྱལ་སྲིད་བསྐྱངས་གནང་ཡོདཔ་ཨིན།  

ཀ)  སྤྱི་ལོ་ ༡༩༧༡ ལས་ ༢༠༠༧ ཚུན་   



དྲི་ཤོག་དང་པ་ རོྫང་ཁའི་སྐད་ཡིག་དང་སྤྱིར་བཏང་ཤེས་ཡོན། 

 ཁ)  སྤྱི་ལོ་ ༡༩༧༢ ལས་ ༢༠༠༦ ཚུན་ 

ག)  སྤྱི་ལོ་ ༡༩༧༢ ལས་ ༢༠༠༨ ཚུན་  

 ང)  སྤྱི་ལོ་ ༡༩༧༣ ལས་ ༢༠༠༦ ཚུན་ 
 

༨༽ འབྲུག་ལུ་སྤུངས་ཐིམ་གཉིས་ཀྱིས་གཙོས་པའི་རྫོང་གཞི་ཁག་ལུ་ སྒྲུབ་ཆེན་དང་ཚེས་བཅུའི་སྐུ་འཆམ་གྱི་གྲངས་སུ་ཡོད་པའི་ ཞྭ་ནག་

ལྔ་འཆམ་འདི་ བླམ་ག་གིས་གཞི་བཙུགས་གནང་གནངམ་ཨིན་ན?  

ཀ)  སྐྱབས་མགོན་ངག་དབང་རྣམ་རྒྱལ་མཆོག་གིས་ གཞི་བཙུགས་གནང་གནངམ་ཨིན།  

 ཁ)  གཏེར་སྟོན་ཆེན་པོ་པདྨ་གླིང་པ་མཆོག་གིས་ གཞི་བཙུགས་གནང་གནངམ་ཨིན།  

ག)  མཁས་གྲུབ་ཀུན་དགའ་རྒྱལ་མཚན་མཆོག་གིས་ གཞི་བཙུགས་གནང་གནངམ་ཨིན།   

 ང)  རྒྱལ་སྲས་བསྟན་འཛིན་རབ་རྒྱས་མཆོག་གིས་ གཞི་བཙུགས་གནང་གནངམ་ཨིན། 
 

༩༽ འབྲུག་གི་རྩ་ཁྲིམས་ཆེན་མོའི་རྩ་ཚན་ ༢༡ པ་ “དྲང་ཁྲིམས་ལྷན་སྡེ།” གི་ནང་གསེས་ ༦ པ་ “གོ་གནས་ཀྱི་གནས་ཡུན་འདི་

ཡང་” ཟེར་བའི་འོག་ལུ་ཡོད་པའི་ དོན་ཚན་ཀ་པ་དང་འཁྲིལཔ་ད་ འབྲུག་གི་ཁྲིམས་སྤྱི་བོླན་པོ་འདི་ ་་་་་་་་་་་་་་་་་་་་་་་་་་་་་་་་་་་ ག་ཧ་

མི་དེ་ལུ་གནས་ནི་ཨིནམ་སྦེ་བཀོད་ནུག།  

ཀ)  ལོ་ངོ་ལྔའམ་ སྐྱེས་ལོ་དྲུག་ཅུ་ལོན་མི་གཉིས་ལས་  

 ཁ)  ལོ་ངོ་བཅུའམ་ སྐྱེས་ལོ་དྲུག་ཅུ་རེ་ལྔ་ལོན་མི་གཉིས་ལས་      

ག)  ལོ་ངོ་བཅུའམ་ སྐྱེས་ལོ་དྲུག་ཅུ་ལོན་མི་གཉིས་ལས་  

 ང)  ལོ་ངོ་ལྔའམ་ སྐྱེས་ལོ་དྲུག་ཅུ་རེ་ལྔ་ལོན་མི་གཉིས་ལས་  

 

༡༠༽ མཆོད་ཆས་ རྡོ་རྗེ་དང་དྲིལ་བུ་གཉིས་ ལག་ལེན་འཐབ་རུང་གཅིག་ཁ་སྦེ་འཐབ་དགོཔ་དང་ བཞག་སར་བཞག་རུང་གཅིག་ཁ་སྦེ་

བཞག་དགོ་པའི་དོན་དག་འདི།  

 ཀ) རྡོ་རྗེ་གིས་ཀུན་རྫོབ་དང་ དྲིལ་བུ་གིས་དོན་དམ་མཚོན་ནི་འདི་གིས་ཨིན།  

 ཁ) རྡོ་རྗེ་གིས་དགེ་བ་དང་ དྲིལ་བུ་གིས་མི་དགེ་བ་མཚོན་ནི་འདི་གིས་ཨིན།  

 ག) རྡོ་རྗེ་གིས་ཐབས་དང་ དྲིལ་བུ་གིས་ཤེས་རབ་མཚོན་ནི་འདི་གིས་ཨིན།   

 ང) རྡོ་རྗེ་གིས་གཟུང་བ་དང་ དྲིལ་བུ་གིས་འཛིན་པ་མཚོན་ནི་འདི་གིས་ཨིན།  
 

 

 

 

 

བཀྲ་ཤིས་བདེ་ལེགས། 


